PWYLLGOR RHEOLI DATBLYGU

(Archwilio Safleoedd)

9fed Ionawr 2013

Yn bresennol: Mrs G Hayward (Cadeirydd)

Mr A Archer, Mr D Ellis, Ms C Gwyther, Cynghorydd P Heriais, Cynghorydd M James, Cynghorydd L Jenkins, Cynghorydd R Kilmister, Cynghorydd RM Lewis, Cynghorydd PJ Morgan, Cynghorydd R Owens, Cynghorydd D Rees, Mr  EA Sangster, Mrs M Thomas, Cynghorydd A Wilcox a’r Cynghorydd M Williams.
(Archwiliad Safle: 10.30 a.m. – 11.25 a.m.)

1.
Ymddiheuriadau

Cafwyd ymddiheuriadau am absenoldeb wrth y Cynghorydd JA Brinsden a’r Cynghorydd Mrs A Lee. 

2.
Cyflwyniad y Cadeirydd

Croesawodd y Cadeirydd yr Aelodau i’r cyfarfod gan eu hatgoffa mai pwrpas yr ymweliad y diwrnod hwnnw oedd dim ond i alluogi’r Aelodau i ddod yn gyfarwydd â safle’r cais.  Ni cheid penderfyniad nes y byddai’r ceisiadau cynllunio’n cael eu hystyried gan y Pwyllgor Rheoli Datblygu yn ei gyfarfod a oedd wedi’i drefnu ar gyfer 23 Ionawr 2013.  

3.
NP/12/0477 – Codi bwthyn dormer - Llain 1, Oddi ar Feidr Blockett, Aberbach, Hwlffordd, Sir Benfro, SA62 3UH

Cynghorwyd yr Aelodau gan y Prif Swyddog Cynllunio fod hwn yn gais cyflawn ar gyfer annedd unigol ar ddarn o safle ehangach a oedd wedi’i ddynodi’n wreiddiol yn Ardal Gwelliant Amgylcheddol yn y Cynllun Lleol.  Fodd bynnag, yn y Cynllun Datblygu Lleol, roedd dynodiad y safle i’r pwrpas hwnnw wedi’i ddileu ac fe’i hystyrid nawr yn safle tir llwyd mewn cefn gwlad agored.

Roedd datblygiad y safle ehangach wedi’i rannu’n dair rhan, ac roedd y rhan mwyaf deheuol eisoes wedi’i ddatblygu ar gyfer dau dŷ mawr wedi’u dylunio’n gyfoes.  Roedd yna ganiatâd cynllunio llawn ar gyfer chwe annedd ar y darn tir gogleddol - rhes o dri a thri thŷ ar wahân a byddai tri o’r cyfanswm tai yn dai fforddiadwy.  Roedd gweddill y tir sef darn canolog y safle yn destun y cais cyfredol ar gyfer annedd unigol ynghyd a thri chais ychwanegol ar gyfer anheddau ar wahân, y byddai’r Pwyllgor yn eu harchwilio’r diwrnod hwnnw.
Roedd cais Llain 1 ar gyfer annedd un llawr a hanner, wedi’i ddylunio’n draddodiadol, wedi’i leoli i’r gogledd o fynediad presennol y safle ac ar hyd y feidr fynediad i’r safle gan ei gwneud yn angenrheidiol i greu feidr fynediad newydd ynghyd â ffordd gysylltiedig i gyrraedd Lleiniau 2, 3 a 4.  Pryderai’r swyddogion ynghylch y nifer o fynedfeydd fyddai’n cael eu creu a’r modd y byddai gwrych yn cael ei golli o’r herwydd, ac ystyriwyd felly y byddai’r cynnig yn niweidiol i nodweddion arbennig y Parc Cenedlaethol.  Hyn oedd yn ffurfio’r rheswm cyntaf dros wrthod.

Roedd yr ail reswm dros wrthod yn ymwneud â diffyg darpariaeth ar gyfer tai fforddiadwy.  Roedd polisi’r awdurdod yn ei gwneud yn ofynnol i ddarparu 50% o dai fforddiadwy i fodloni angen oedd wedi’i nodi mewn datblygiadau o ddau neu fwy o unedau preswyl.  Roedd y cais hwn, er ar gyfer annedd unigol, yn rhan o safle ehangach ac roedd y polisi felly yn berthnasol.  Roedd hyn er mwyn gwneud yn siŵr na fyddai safleoedd yn cael eu rhannu’n unedau llai a’u codi dros amser er mwyn osgoi gofynion tai fforddiadwy.  O’r herwydd doedd darparu swm o arian cymudo ddim yn dderbyniol ac roedd y cynnig yn groes i bolisi’r Cynllun Datblygu oedd wedi’i fabwysiadu. 
Gofynnodd yr Aelodau am eglurhad ynghylch lleoliad y mynedfeydd arfaethedig i’r safle a darparwyd hyn mewn cynlluniau oedd wedi’u darparu gan asiant yr ymgeisydd.  Esboniodd Mr Andrew Vaughan-Harries oherwydd bod yr ymlediadau gwelededd angenrheidiol yn ymestyn ar draws tir nad oedd yn eiddo i’w gleient byddai golwg gweledol mwy boddhaol yn cael ei sicrhau trwy greu mynediad newydd.  Aeth yn ei flaen i awgrymu y gallai fod yn bosibl i’r pedair llain ddefnyddio’r ffordd fynediad newydd ond dywedodd y Swyddog bod rhaid ystyried y cais ar sail yr wybodaeth oedd ger eu bron a byddai’n rhaid i unrhyw ddiwygiad o’r fath ffurfio rhan o gais newydd.  Yn anffodus doedd dim ymateb wedi dod i law hyd yn hyn wrth yr Awdurdod Priffyrdd ac fe gynghorodd y Swyddog Cynllunio y byddai’n cysylltu â nhw i geisio cael ymateb cyn y cyfarfod o’r Pwyllgor Rheoli Datblygu.  Yn rhesymegol dylai’r datblygiad ddefnyddio’r mynediad presennol ac aeth yn ei blaen i gynghori bod materion perchnogaeth tir y tu hwnt i reolaeth rheoli cynllunio ac na ellid eu hystyried.
Gofynnodd Mr Vaughan-Harries wedyn os gallai ddweud rhywbeth am y gwrthwynebiadau i’r cais o ran tai fforddiadwy ond cynghorodd y Cadeirydd na fedrai am nad oedd yn fater o eglurhad ac felly nid oedd o fewn cylch gwaith gweithdrefnau diwygiedig y Pwyllgor ar gyfer Archwilio Safleoedd.  O’r herwydd fe gynghorodd yr ymgeisydd a’r asiant bod y cyfarfod nawr yn gaeedig ac na fedren nhw gyfrannu ymhellach.
Bu’r Aelodau wedyn yn edrych ar leoliad y mynediad newydd arfaethedig.  Nodwyd amlygrwydd y safle ynghyd â’r ffaith anffodus y byddai yna golli coed gwrych.  Esboniodd y Swyddog Cynllunio bod Swyddog Coed yr Awdurdod wedi cynghori y byddai’r gwrych yn aildyfu ond mynegodd bryder ynghylch y newid cymeriad fyddai’n digwydd yn y llecyn, yn arbennig pe gwaredid y clawdd a gosod un yn ei le a fyddai o ran natur yn fwy artiffisial. 

4.
NP/12/0478 – Codi bwthyn dormer - Llain 2, Oddi ar Feidr Blockett, Aberbach, Hwlffordd Sir Benfro, SA62 3UH

Wrth ddisgrifio’r annedd ar Lain 2, esboniodd y swyddog cynllunio bod hon hefyd yn annedd un llawr a hanner wedi’i ddylunio’n draddodiadol a bod y cais yn gofyn am ganiatâd ar gyfer y feidr mynediad a’r ffordd fewnol ar hyd yr ystâd.
Yr argymhelliad unwaith eto oedd gwrthod y cais am yr un rhesymau ag yn achos Llain 1 – effaith cronnol y mynedfeydd presennol ac arfaethedig gerllaw a fyddai’n arwain at golli gwrych traddodiadol, ac ystyriwyd felly y byddai cymeriad gwledig yr ardal yn cael ei golli ac yn hynny o beth byddai’n niweidiol i nodweddion arbennig y Parc Cenedlaethol.  Roedd diffyg tai fforddiadwy yn ffactor hefyd am fod hynny’n groes i bolisi’r Awdurdod sy’n dweud bod darpariaeth 50% yn ofynnol a hynny’n gyfystyr â dwy annedd am fod hwn yn rhan o safle ehangach.

Gofynnodd yr Aelodau am gael gweld cynllun o’r safle ehangach yn dangos yr holl ddatblygiad ynghyd â’r mynedfeydd presennol ac arfaethedig cyn y cyfarfod nesaf.  Cytunodd y swyddog i drefnu i ddangos cynllun yn y cyfarfod ar 23 Ionawr.

5.
NP/12/0479 – Codi annedd a garej ar wahân - Llain 3, Feidr Blockett, Aberbach, Hwlffordd, Sir Benfro, SA62 3UH

Roedd y cais hwn ar gyfer dwy annedd fawr ddeulawr ynghyd â garej ar wahân.  Yn ychwanegol i’r rhesymau dros wrthod yng nghyd-destun Llain 1 a 2 h.y. effaith cronnus y mynedfeydd presennol ac arfaethedig yn niweidiol i nodweddion arbennig y Parc Cenedlaethol roedd y swyddogion hefyd yn pryderu am y dyluniad a’r deunyddiau y bwriadwyd eu defnyddio a fyddai’n creu adeilad gweledol anghydweddol, wedi’i leoli mewn man amlwg a gweladwy iawn. Roedd hwn yn rheswm ychwanegol dros wrthod.
6.
NP/12/0480 – Codi annedd unigol - Llain 4, Feidr Blockett, Aberbach, Hwlffordd, Sir Benfro, SA62 3UH

Yr argymhelliad oedd gwrthod y cais ar Lain 4 hefyd ac eto am yr un rhesymau a roddwyd yng nghyd-destun Llain 1 a 2 h.y. effaith cronnus y mynedfeydd presennol ac arfaethedig yn niweidiol i nodweddion arbennig y Parc Cenedlaethol a’r ffaith nad oedd tai fforddiadwy wedi’u darparu yn unol â pholisi’r awdurdod.  Fodd bynnag, roedd yna broblemau o ran mwynderau preswylwyr tebygol yr eiddo oedd eisoes wedi cael caniatâd ar y llecyn gyferbyn â’r safle am fod yr annedd arfaethedig, am ei bod ar lefel uwch, yn tremio’n uniongyrchol trwy ffenestri ystafelloedd byw ar lefelau llawr gwaelod a llawr cyntaf.  Roedd hwn felly’n ffurfio rheswm ychwanegol dros wrthod.
Cerddodd yr Aelodau wedyn i lawr y ffordd i weld y ddau fynediad presennol ynghyd â lefelau’r safle.  Fe ddiolchon nhw i’r Prif Swyddog Cynllunio am gyflwyniad eglur ac ymweliad safle defnyddiol. 

